
ҚУАНЫШОВА Майра Орақбайқызы,
Жамбыл атындағы  №26 мектеп-гимназиясының география пәні мұғалімі.
Шымкент қаласы
Қазақстан ең ірі әрі халық көп қоныстанған құрлық - Еуразияның ортасында орналасқан. Біздің құрлықта жер шарындағы мемлекеттердің жартысы орналасқан. Мұнда адамзаттың 2/3 және әлемдік экономиканың 3/5 бөлігі шоғырланған. Аумағы жөнінен алып мемлекеттер (Ресей, Қытай), халық саны ең көп мемлекеттер (Қытай, Үндістан) және экономикасы аса қуатты елдер де (Жапония, Қытай, Германия) осы құрлықта. Еуразияда Тәуелсіз Мемлекеттер Достастығы (ТМД) мен ЕуроОдақ (ЕО) орналасқан. Қазақстан саяси-географиялығы аймағы - Орталық Азия. Ол 5 мемлекетті біріктіреді. Аймақтағы шет елдерде 1,5 млн этникалық қазақтар тұрады. Еліміздің шекарасының 14-і осы елдерге сәйкес келеді. Олар саудадағы, табиғи қорларды бірлесіп пайдаланудағы, қауіпсіздікті қамтамасыз етудегі маңызды серіктестер болып табылады. Жер көлемі бойынша (2 724,9 мың км2) Қазақстан әлемде 9-орын алады. Жер көлемінің ірі болуы - Қазақстанның басты артықшылығы болып саналады. Қазақстан әр алуан табиғи байлықтарымен де ерекшеленеді. Бірақ үлкен аумақты игеру көп күш жұмсауды да қажет етеді. Алыс жақтарға жүк тасымалдау өнім бағасын қымбаттатады. Көлік жолдарын салу, табиғи қорларды игеру өте қымбатқа түседі. Көп жағдайда жұмсалған шығын тұтас салалар шығаратын өнім көлемінен асып кетеді.

Қазақстанда аумақты ұйымдастырудың үш буынды жүйесі қалыптасқан. Оның негізіне 14 облыс жатады. Облыстар аудандарға, аудандар - округтерге бөлінген. Облыс, аудан, округ әкімшілік-аумақтық құрылымның үш басты буыны болып табылады. Бұдан басқа, аумақтық бірліктерге қалалар жатады. Олардың ішінде ерекше орын алатындар - республикалық маңызы бар Астана және Алматы, Шымкент қалалары. Экономикалык-географиялық жағдай - елдің, әлемнің экономикалық картасындағы орнын көрсетеді. ЭГЖ-ға баға беру дегеніміз, оның жағдайын: әлемдік экономиканың басты орталықтарына, әлемдік нарықка (нарықтық-географиялық жағдайы); көрші елдерге (көршілік жағдай); халықаралық көлік жолдарына (көліктік-географиялық жағдай) қатысты анықтау.

Көршілік жағдайда Қытай мен Ресейді алуға болады. Олар әлемдегі үшінші жөне тоғызыншы орындағы экономикалар. Олар біздің ірі сауда серіктестеріміз болып саналады. Қырғызстан, Өзбекстан және Түрікменстан экономикалық деңгейі бойынша Қазақстаннан артта. Алайда, болашақта олармен де бірлесіп жұмыс істеудің бірнеше бағыттары жасалған.

Көршілік жағдайдың басты плюсі - көрші елдің аумағын үшінші бір елмен байланыс орнату үшін пайдалану. Оның интенсивтілігі мен географиясын көліктік-географиялық жағдай анықтайды. Ең қолайлысы - теңіздік жағдай. Қазақстанда ашық теңізге тура шыға алатын мүмкіндік жоқ (ішкі құрлықтық жағдай). Бірақ оның 2000 км-дей шекарасы батыста Каспий арқылы өтеді.

Табиғи ресурстар - табиғат компоненттері болып саналады. Мысалы, пайдалы қазбалар, су, топырақ, орман, шалғын өсімдіктері мен жайылымдықтар. Табиғи ресурстар тікелей шаруашылықта пайдаланылады. Олар экономиканың шикізаттық және энергетикалық базасын құрайды.

Маңыздылығына байланысты табиғи ресурстарды ұлттық (жалпы мемлекеттік), аймақтың және жергілікті маңызы бар деп бөледі. Қолданылуына байланысты ресурсты: өндірістің материалдық игілігі үшін (минералдық, жер, су, гидроэнергетикалық, орман); дем алуға арналған (рекреациялық) ресурстар (су, орман, тау) деп бөледі. Бұдан басқа, барлық ресурстар таусылатын және таусылмайтын болып бөлінеді.

Табиғи ресурстардың аумақтық үйлесімінің (ТРАҮ) үлкен маңызы бар. Олар аумақтарды кешенді түрде игеру үшін қолайлы. Мысалы, Кенді Алтайдағы мырыш өндірісі полиметалл кендері мен су қуаты ресурстарының үйлесімділігі арқасында пайда болды.

Еліміздің ең басты байлығы - минералдық және жер ресурстары. Онымен қамтамасыз етілуі жөнінен әлемдегі алдыңғы орындарды алады.

Қазақстан - барланған пайдалы қазбалар ресурсы жөнінен әлемдегі 6-шы мемлекет. Олардың негізгі ерекшеліктері толық құрамдылығы мен ірі масштабтылығында. Еліміздің жер қойнауында уранның әлемдік ресурсының 1/4-і, хромның 1/7-і, қорғасын мен мырыштың 1/10-і орналасқан. Осы және басқа да пайдалы қазбалардың түрі бойынша Қазақстан Республикасы алдыңғы қатардағы мемлекеттер «ондығына» кіреді.

Қазақстанның қуатты минералдық-шикізат базасы басты бәсекелестік артықшылығы болып табылады. Бірақ оның дамуына объективті қиыншылықтардың әсері бар. Өндірудің кен-геологиялық жағдайы мен шикізат санасы нашарлап келеді. Пайдалы қазбалар кен орындары да біркелкі таралмаған. Пайдалы қазбалардың бай кен орындары тұруға қолайсыз аймақтарда орналасқан. Оларды игеру жаңа тәсілдер мен технологияны қажет етеді.

Ал, Түркістан облысы бойынша  өңірлік даму ерекшеліктері, өндірістің әртүрлілігі, аймақтардағы ресурстардың бастапқы деңгейі, нарықтық экономиканың әртүрлі реформалары өңірлер арасында түрлі деңгейдегі дамуға әкелді. Дегенмен, барлық өңірдің бірыңғай даму стратегиясы болуы мүмкін емес. Себебі әр аймақтың, ауданның  өзіндік даму жағдайлары, экономикалық және әлеуметтік әлеуеті бар. Сондықтан белгілі бір аймақтың экономикасын дамыту кезінде бұл факторларды ескеру қажет. Оңтүстік өңірлерді дамытудағы басымдықтарға – ауылдық және қалалық агломерацияларды дамыту да кіреді. Агломерация – бұл экономикасы өзек қаланың экономикасымен байланысты болатын кешенді ұйымдастырылған елді мекендердің жиынтығы. Түркістан мен Шымкентте – қазірдің өзінде қаладан ауылдарға, ауылдардан ауылдарға байланыс біршама жақсы дамыған. Өңірлерді дамыту бойынша аймақтарға ерекше назар аударылып келеді. Өңірлердің әлеуметтік-экономикалық жағдайын талдау өңірлік дамудағы елеулі теңсіздіктердің әлі де сақталып отырғанын көрсетеді.
        Аумақтық деңгейде республикалық маңызы бар Шымкент қалалары, сондай-ақ Түркістан облыстары экономикалық күрделіліктің ең жоғары дәрежесіне ие. Дегенмен, бүгінде өңірлерді дамыту жұмыстары қарқынды жүргізіліп жатқанына куә болып жатырмыз. «Қуатты өңірлер – ел дамуының драйвері» жобасы өңірлер дамуына серпін беріп, межелі уақытында өз оң нәтиже көрсететініне сенім мол. Оңтүстік өңірлерінің дамуын қамтамасыз ететін шаралар, стратегиялық және бағдарламалық құжаттар орталық мемлекеттік және жергілікті атқарушы органдар арқылы қолға алынып жатыр.
         Өңірлік даму өзгешеліктері жергілікті деңгейдегі әлеуметтік-экономикалық дамудағы айырма-шылықтар ауытқулардан туындайды. Өңірдегі өмір сапасының көрсеткіші және қажетті жағдайлар, шаруашылық қызметті ұтымды жүргізу, объективті және субъективті айырмашылық себепте-рінен туындайды. Объективті айырмашылықтарға табиғи және климаттық айырмашылықтар жатады, қолайлы географиялық орналасуы, пайдалы қазбалардың болуы, еңбек ресурстары және т.б. Өңірлердің әртүрлі деңгейде даму мәселесі тек қана Қазақстан емес, сонымен қатар әлемнің кез келген елі үшін, оның ішінде дамыған Батыс мемлекеттерінің де басты мәселесі болып келеді.
Мысалы, Канада үкіметі өңірлік даму мәселелеріне жоғары басымдық береді. ХХ ғасырдың 60-жылдарынан бастап ел басшылығы аймақтардың әлеуметтік-экономикалық дамуының әртүрлі теңсіздігін жою бойынша жүйелі іс-шаралар жүргізіліп, бұл үдерісті жоғары деңгейге көтерді. Экономикалық жағынан артта қалған өңірлерге инвестиция тарту, тікелей шетелдік инвестицияларды ынталандыру, өнімді өткізуді ұйымдастыру, жергілікті бизнес үшін бірқатар жеңілдіктері бар жасау, ауыл шаруашылығы саласына қолдау, мемлекет пен жеке сектор арасындағы экономикалық ынтымақтастық, соның ішінде салық, және оған субсидиялар түріндегі қаржылық қолдау көрсету т.б. Мұндай өзара әрекеттесуде мемлекет сатып алушы рөлін атқарады.
         Көптеген индустриалды дамыған елдер арнайы экономикалық аймақтар (АЭА) құру тәсілін өңірлік дамуды теңестіру үшін пайдаланады. Өңірлік айырмашылықтарды теңестіруге қызмет ететін инвестициялар мен озық технологияларды тарту, дамыту, экспорттық база және импортты алмастыратын өндірістерді құру үшін жағдайлар, жоғары білікті жаңа жұмыс орындарын құру осыған жатады. Бағыттардың әртүрлілігіне қарамастан өңірлердің түрлі деңгейде даму мәселесін шешудің түпкі мақсаты – халықтың өмір сүру сапасы мен әл-ауқатын жоғарылатуға барып тіреледі.
Халықаралық деңгейдегі тәжірибелерді зерделеу арқылы әлемде өңірлерді тең дәрежеде дамытудың ортақ мазмұн жүйесі жоқ екендігіне көзіміз жетеді. Әрбір ел өзінің ерекшеліктері мен мақсаттарын ескере отырып, өңірлік саясаттың мәні мен мазмұнын дербес тұжырымдайды.

